
Габдулла Тукай 
шигырьлəре



Кызыклы Шəкерт 
             
Əйдəле, Акбай! өйрəн син, арт аягың берлə тор;
Аума, аума! туп-туры тор, төз утыр, яхшы утыр!
— Ник газаплыйсың болай син, мин əле бик кечкенə; 
Мин туганга тик ике айлап булыр йə өч кенə.
Юк, кирəкми, мин өйрəнмим, минем уйныйсым килə;
Шул болыннарда ятасым, шунда ауныйсым килə.
— Ах, җүлəр маэмай! тырыш яшьлəй, зурайгач җайсыз ул: 
Картаеп каткач буыннар — эш белү уңгайсыз ул! 



 

Бала:

Əйт əле, Күбəлəк, 

Сөйлəшик бергəлəп: 

Бу кадəр күп очып 

Армыйсың син ничек?

 

Ничек соң тормышың? 

Ничек көн күрмешең? 

Сөйлəп бирче тезеп, 

Табаламсың ризык?

 

Күбəлəк:

Мин торам кырларда, 

Болында, урманда; 

Уйныймын, очамын 

Якты көн булганда.

 

Иркəли һəм сөя 

Кояшның яктысы; 

Аш буладыр миңа 

Чəчəклəр хуш исе.

 

Тик гомрем бик кыска: 

Бары бер көн генə,— 

Бул яхшы, рəнҗетмə 

Һəм тимə син миңа!

БАЛА БЕЛƏН КҮБƏЛƏК



Əлли-бəлли итəр бу,  
Мəдрəсəгə китəр бу;  
Тыршып сабак укыгач,  
Галим булып җитəр бу.

Йокла, угълым, йом күзен,  
Йом, йом күзең, йолдызым;  
Кичтəн йокың кала да,  
Егълап үтə көндезең.

Əлли-бəлли көйлəрем,  
Хикəятлəр сөйлəрем;  
Сина телəк телəрем,  
Бəхетле бул, диярем.

Гыйззəтем син, кадрем син,  
Минем йөрəк бəгърем син;  
Куанычым, шатлыгым  
Тик син минем, синсең, син!

Бишек җыры



Безнең гаилə 
Əткəй, əнкəй, мин, апай, əби, бабай һəм бер песи –
Безнең өйдə без җидəү: безнең песи — җиденчесе.

Бергə ашый, чəй эчə, безнеңлə бергə йоклый ул, 
Хезмəте дə бар: өйне тычкан явыздан саклый ул. 



Гали белəн Кəҗə 
Безнең Гали бигрəк тату Кəҗə белəн, 
Менə Кəҗə карап тора тəрəзəдəн.

Гали аны чирəм белəн кунак итə, 
Кəҗə рəхмəт укый — сакалын селкетə. 



Кошчык 
            
Кичə мин читлек ачтым, андагы кошчыкны коткардым,
Күңелсез тоткынымны киң яшел урманга кайтардым.
    Аңар бирдем азатлык мин, үземдə шул вакыт күрдем:
    Тынычлап калды никтер һəм тəмам иркенлəде күңлем.
Күзем берлəн озаттым: кошчыгым урман таба очты, 
Югалды күк йөзендə тиз вакытта, бер дə юк төсле.
    Очып киткəндə ул шундый матурлап сайрады моңлы: 
    Миңа, санки, азат иткəн өчен изге дога кылды. 



Күрəмсез, дустларым, көз килде тышта;
Озак тормас, килер ак тунлы кыш та.
    Китə башлады бездəн инде кошлар;
    Алар бездəн ерак җирлəрдə кышлар.
Мисале зəгъфыран саргайды урман,
Игенчелəр игеннəрне дə урган.
    Такыр калды татар башы кеби кыр;
    Азык эзли — оча тургай да пыр-пыр.
Чыгып баш калкыта сахрада уҗым,
Яшел хəтфə шикелле итə җем-җем.

Көз


